
Bél u kʼibel 
akak a kʼítsá 
abal ka watʼey an 
paskwa, na Jesús 
kʼale Betania xon tu 
kʼwajíl na Lásaro, xi 
chemnek ani ejdhá ti ít kʼal 
na Jesús. In uldhaꞌ tám na 
María chʼejel litro xónaꞌ 
i niwiytaláb xi tʼajadh 
kʼal i wich xin bij nardo. 
Jechéꞌ an niwiytaláb, kajbidh 
tʼajat in jalbíl. Na María in mawtsi 
kʼál tin akan na Jesús ani in wayedhantsi kʼal nin xiꞌíl. 
Putál an altá niwbé kʼal jachanꞌ an niwiytaláb.



Na Judas Iskariote, jún ti éb xi lajucháb an 
exóbaltsik, kʼale tám kin chuꞌu an okʼlek páleꞌtsik 
ani in utsaꞌ abal jajáꞌ neꞌech kin 
pidhnaꞌ na Jesús. Tam tin 
achʼaꞌtsik, kulbétsik tʼajat 
ani utsan na Judas abal 
neꞌech ka pidhan ti tumín. 
Na Judas in tuju tám 
kin aliy xan ti kin 
uwaꞌ abal kin 
pidhnaꞌ 
na Jesús. 



An exóbaltsik in tʼajaꞌ xan ti 
utsantsik kʼal na Jesús ani in 
tʼojojoytsik an kʼapnél abal tin 
kwenta an paskwa. Lejat kʼwajattsik 
ti kʼapul, na Jesús in téynaꞌ an pan 
ani in pidhaꞌ ti jalbintsixtaláb na 
Dios. In pejaꞌ tám an pan, in pidhaꞌ 
nin exóbaliltsik ani in ulu enchéꞌ: 
―Ka bachʼutsik ani ka kʼapu, 
jechéꞌ jaꞌich 
nu tʼuꞌúl. 



Tayíl in téynaꞌ jun i lejab baltsidh 
kʼal i yajtsik uxnél, in pidhaꞌ ti 
jalbintsixtaláb na Dios, in pidhaꞌ 
nin exóbaliltsik ani in utsaꞌtsik 
enchéꞌ: ―Ka uchʼaꞌtsik ejtal ta éb 
jechéꞌ an yajtsik uxnél, pos jechéꞌ, 
jaꞌich nu xichʼál xi neꞌech kin 
jalbílnaꞌ an ít lejkintaláb. Jaꞌich 
xi neꞌech ku wakʼlaꞌ tam kin 
chemdhá abal 
yán xitaꞌ tin 
alwaꞌbíl ani abal 
ka pakwlantsatich 
tin walastalábiltsik.



In ulu jeye enchéꞌ an Ajátikláb: ―Simón, Simón, 
ka achʼaꞌ, an lej atʼax in konyámal i awiltaláb abal 
ti ki tiniytsik jelt xan tu tinyáb an trigo; por tu 
kontsintsámalich abal yab ka jilaꞌ ta belom. Por tam 
ka chalpay abal yab alwaꞌ xowaꞌ a tʼajaꞌ ani ki witsiy 
juní kʼal Nanáꞌ, ka tolmiy na at kidhábtsik abal ti kin 
belaꞌtsik tokotkʼi 
Nanáꞌ. 



Utsan tám enchéꞌ kʼal na Simón: ―Ajátik, in kʼwajat 
tʼojojodh abal kin kʼale junax kʼal Tatáꞌ ban 
wikʼaxteꞌ ani asta abal kin chemdhá junax kʼal 
Tatáꞌ. Utsan enchéꞌ kʼal na Jesús: ―Pedro, tsubax 
tu utsál ke xoꞌ tam yabél dhájnék an pekʼel, tatáꞌ 
óxílich a ulúmal ke yab tin exlál. 



Ulich tám na Jesús kʼal nin 
exóbaliltsik ba jun i 
kubtaláb xin bij Jetsemaní 
ani in utsaꞌtsik enchéꞌ: 
―Ki buxkantsik techéꞌ, 
lejat Nanáꞌ in neꞌech núꞌ 
tin ól. Ba nin ólábil in ulu 
enchéꞌ: ―Tátaꞌ, ejtal 
xowaꞌ a léꞌ u tʼájnal kʼal 
na awiltal ani kʼal na cháp. 
Nanáꞌ tu kontsal ti kin tolmintsi 
abal yab ku watʼnaꞌ jechéꞌ an 
yajtsiktaláb xi tin aytsím; por 
yab ka tʼájan xowaꞌ Nanáꞌ u 
léꞌ, ka tʼájan xowaꞌ Tatáꞌ a léꞌ. 



Na Judas ulich tajaꞌ kʼal yán i soldadotsik ani kʼal xu 
belkoltsik an ti pulek atá xon tu kʼakʼnáb na Dios. 
Jechéꞌ an belkoltsik, u takʼnal kʼal an okʼlek 
páleꞌtsik ani kʼal an fariseotsik. In 
júnámaltsik i machét ani i tajbaxtaláb. 
Jún ti éb xi jajáꞌtsik in tʼakʼtsi tin 
tʼojnálil an okʼlek páleꞌtsik, 
in tʼakʼtsi tin eját xuchun.
Por na Jesús in ulu enchéꞌ: 
―Jilaꞌ kʼwajat, yab ka 
tʼajaꞌtsik anchanꞌ. In taktsi 
tám na Jesús tin xuchun nin 
tʼójontsixil an okʼlek 
páleꞌtsik ani in jeldhantsi.



Yakʼwan tám na Jesús ani júná bin kʼimáꞌ in okʼlékil 
an páleꞌtsik. Na Pedro wéwnaxin ówkʼi.
Bin kʼimáꞌ in okʼlékil an páleꞌtsik, 
jokʼpá i kʼamal chʼejel 
eléb, buxkantsik malilíl 
ban kʼamal ani na Pedro 
buxkan jeye tajaꞌ 
kʼal jajáꞌtsik.



Konyat tám enchéꞌ kʼal 
jún ti éb nin tʼojnálil an 
okʼlek páleꞌtsik, nin 
exlowál an inik xi 
kotsidh tin xuchun kʼal 
na Pedro: ―¿Yabxeꞌ 
tatáꞌ xitaꞌ xu chuꞌúmal ba 
jachanꞌ an chakam aleláb 
junax kʼal Jajáꞌ? Na Pedro 
in ulu juní ke yab aniꞌ ani 
támkʼi jachanꞌ, dhájan an 
pekʼel. Kale tam na Pedro 
ani ukʼin tʼajat. 



Chʼakaytsik tám ejtal ani in júnaꞌtsik 
na Jesús tin tamét na Pilato. Konyat 
tám enchéꞌ kʼal na Pilato: 
―¿Tatáꞌxeꞌ nin Pulek Takʼíxal an 
judíotsik? Na Jesús tókʼon enchéꞌ: 
―Tatáꞌ a ulal abal 
anchanꞌ. Na Pilato in 
léꞌwiꞌik kin walkaꞌ na 
Jesús ani in tawnaꞌ juní an 
atiklábtsik. Por jajáꞌtsik 

más kawidh tin ulutsik enchéꞌ: 
―¡Ka chemdhaꞌ pajkʼidh ban 
peltsidh teꞌ! ¡Ka chemdhaꞌ 
pajkʼidh ban peltsidh teꞌ! 



Pidhanichtsik tám an ta Jesús kʼal 
na Pilato abal kin júnaꞌtsik kin 
chemdhaꞌ pajkʼidh ban peltsidh 
teꞌ. In bachʼutsik tám na Jesús ani 
in júnaꞌ. Káldhájich tám na Jesús in 
okbám an peltsidh teꞌ abal ka kʼale 
ban chabál xu bijyáb “In beklék in 
ókʼ i chemélom inik”, (ti káwintaláb 
ebreo, in léꞌ kin ulu Gólgota).



Tam ti ulich ban chabál xin bij 
Gólgota, pajkʼiyat ban peltsidh 
teꞌ. Junax kʼal Jajáꞌ, pajkʼiyat 
jeye cháb i iniktsik, 
jún tin eját ani jún 
tin kʼwatab.



Na kʼítsá yab tajkʼan ani xílan an tolow kʼudhkʼum xi 
taꞌ ti palat ban pulek atá xon tu kʼakʼnáb na Dios. 
Chab pejeꞌ ti jilkʼon. In ulu tám kawidh na Jesús 
enchéꞌ: ―Tátaꞌ, ka bachʼu 
nu ejattal. Tam ti okʼon kin 
ulu jechéꞌ, chemchich tám. 



Tam ti exomich ti dhamul, tam an 
israelitatsik in tʼojojoyal xowaꞌ in 
yéntsal abal in kʼítsájil an 
koyóxnich, ulich na José 
xu kʼwajíl ban bitsow 
Arimatea. Jajáꞌ jaꞌich 
jeye jun i ultaláb 
kidhtaláb kʼal an 
Junkulom 
           

Awiltaláb. Jajáꞌ 
kʼwajat jeye in 

aytsím xowkʼi na Dios 
neꞌech ka tujéch ti 
takʼix ani in kubaꞌ 

tinbáꞌ ka ochich xon 
ti kʼwajat na Pilato 
abal kin kontsi tin 
tʼuꞌúl na Jesús 

kin joliy.



In chʼaꞌay tám na José jun i 
kʼudhkʼum, in paꞌbaꞌ nin tʼuꞌúl na 
Jesús ban peltsidh teꞌ ani in 
boliy kʼal an kʼudhkʼum. 
Kʼale tám kin kʼwajbaꞌ 
ba jun i jólimtaláb xi 
taꞌ ti kʼwajat 
cholkʼadh bin akan 
jun i tʼujub chʼén

ani tolilíl tin utu jun 
i yejcheꞌ tʼujub 

abal kin paxkʼintsi 
kʼál tin wiꞌlébil an 

jólimtaláb.



Tam ti jun tsudhelom, xi jaꞌich tam 
watʼenekich xowkʼi tu tʼojojoyáb 
xowaꞌ u yéntsinal tam in 
kʼítsájil an koyóxnich, nin 
okʼlékiltsik an páleꞌtsik 
ani an fariseotsik 
kʼaletsik kin chuꞌu 
na Pilato ani in 
utsaꞌtsik enchéꞌ: 
                 . . .



. . . ―Payꞌlomláb, i chalpayámal ke 
jachanꞌ an kʼambix inik 
in ulúmal tam ti bél 
ejat, ke neꞌech 
ka ejech tin 
óxláb a kʼítsá.



Kʼaletsik tám ani in paxkʼiytsik 
alwaꞌ an jólimtaláb. 
In tsʼutsʼkʼiytsik alwaꞌ 
nin paxkʼíl jachanꞌ
an jólimtaláb ani in 
jilaꞌ tajaꞌ ti belkol 
an soldadotsik.



Tam ti watʼéch in kʼítsájil an 
koyóxnich ani exomich ti 
tsudhél tin jidhtal kʼítsájil 
an semana, na María 
Magdalena ani na jún 
na María, kʼaletsik 
kin álnaꞌ xon ti 
jolidh na Jesús. 

Jun jikʼtowál ti 
tujey ti léwékʼ 

an chabál. 



Jaꞌich abal jun in tʼokat abatwálejil 
an Ajátikláb paꞌinek walkʼiꞌ ani 
in wékʼoy an tʼujub xi kʼál ti 
paxkʼidh an jólimtaláb. 
Tayíl, buxkan ban 
tʼujub. Tam ti 
chuꞌtat an tʼokat 
abatwáletsik kʼal 
an soldadotsik, 

an soldadotsik 
wipipilách 

kʼal i jíkʼib ani 
jilkʼontsik jelti 
max chemnek.



Utsan tám enchéꞌ an mímlábtsik kʼal 
an tʼokat abatwále: ―Yab ki 
jikʼeytsik. Nanáꞌ u choꞌób 
abal a ayaltsik na Jesús xi 
chemdhá pajkʼidh ban 
peltsidh teꞌ. Yab 
waꞌach techéꞌ, 
pos ejnek ti ít, 
jelt xan tin 
              ulúmal.                         Jalaꞌ 
                                                  ka chuꞌutsik xon ti 
                                                   kʼwajbantsidh an 
                                                        tin tʼuꞌúl.



Kale tám an mímlábtsik jikʼatkʼi ban 
jólimtaláb, u jikʼéltsik por u kulbél; 
ani kʼaletsik jikʼat kin óltsi an 
exóbaltsik. Lejat neꞌechtsik ti 
bél abal kin óltsi jechéꞌ an 
exóbaltsik, na Jesús in xalkʼaꞌ 
tinbáꞌ abal ka chuꞌtat kʼal 
an mímlábtsik ani 

chapnédhátsik. 



Uteytsik tám an mímlábtsik ba 
na Jesús, in mulukʼnantsi tin 
akan ani tudhlantsik kutúl asta 
chabál abal kin kʼakʼnaꞌ.



Más tayíl, na Jesús in xalkʼaꞌ tinbáꞌ abal ka chuꞌtat 
kʼal xi lajujún an exóbaltsik tam ti buxutsik ti kʼapul. 
Kʼwiyantsik tám kʼal na Jesús abal yabtsik tʼajat u 

belom ani yabtsik tʼajat in exbayal, kom yab in 
belaꞌtsik xowaꞌ tʼiltsin kʼal xin chuꞌúmaltsik ke na 

Jesús ejnek ti ít. Tayíl, tam ti okʼonich ti tawnábtsik, 
júnájich tám walkʼiꞌ an Ajátikláb ani 

buxkan tin eját na Dios.

ʼNa Dios in 
      kʼanidhaꞌ tʼajat 
      xi kʼwajattsik ban kʼayꞌlá. Jaxtám 
   tin abaꞌ nin junkax Chakámil ka tsích 
    techéꞌ ti kʼayꞌlá, abal ejtal xitaꞌ kʼál 
       ti ka belan, yab ka kʼaletsik ban 
       kʼibeltaláb, tokot kin kóꞌoytsik 
            an xeꞌchintaláb xi yab in 
               koꞌol in okʼontal.



ROMANOS 3:23 Kom ejtal walbidh, yabtsik kʼwajat kʼal 
nin labidh tʼokát na Dios.

ROMANOS 6:23 Xitaꞌ in tʼajál i walastaláb, tayíl 
neꞌech ban kʼibeltaláb; por nin chʼejwalixtal na Dios, 

jaꞌich an xeꞌchintaláb xi yab in koꞌol in okʼontal kʼal tin 
kwentakʼi ni Ajátik Jesukristo.

HEBREOS 9:27 Anchanꞌ, jelt xan ti ejtal koꞌol ka 
chemechtsik júníl ani tayíl, tál an lújundhaxtaláb,

EFESIOS 2:8,9 Pos kʼal tin alwaꞌtalkʼi na Dios i 
loꞌodhichtsik, kʼal tin kwentakʼi abal i belmáchtsik. 

Jechéꞌ an loꞌeltaláb yab a bachʼúmaltsik abal a tʼajámal 
jun xataꞌ, pos a Dios ti chʼejwaliyamaltsik.

Yab xitaꞌ neꞌech kin ejto kin átaꞌ an loꞌeltaláb kʼal 
xowaꞌkʼi in tʼajál abal yab kin tʼekʼaꞌ tinbáꞌ.



ROMANOS 10:9,10 Max ka ulu kʼal na wiꞌ ke na Jesús 
jaꞌich an Ajátikláb ani ka belaꞌ ta itsích ke na Dios in 

ejdhámal ti ít tam ti chemdhá, neꞌech ki loꞌey.
Pos kʼal ni itsích ti yejat ku belmách abal ku kʼwajbájich 

alwaꞌ kʼal na Dios ani kʼal ni wiꞌ ti yejat ki ulu ke na 
Jesús jaꞌich an Ajátikláb abal ku loꞌéch. 

JUAN 3:16,17 ʼNa Dios in kʼanidhaꞌ tʼajat xi kʼwajattsik 
ban kʼayꞌlá. Jaxtám tin abaꞌ nin junkax Chakámil ka 

tsích techéꞌ ti kʼayꞌlá, abal ejtal xitaꞌ kʼál ti ka belan, 
yab ka kʼaletsik ban kʼibeltaláb, tokot kin kóꞌoytsik an 

xeꞌchintaláb xi yab in koꞌol in okʼontal.
Na Dios yab in abámal nin Chakámil abal ti walbix, in 

abámal abal ti lóꞌol. 



1 JUAN 5:11-13 Jechéꞌ jaꞌich xowaꞌ in ulal na Dios: Ke 
Jajáꞌ tu pidhaꞌ ti xeꞌchintaláb xi yab in koꞌol in 

okʼontal ani jechéꞌ an xeꞌchintaláb xi yab in koꞌol in 
okʼontal, kʼwajat ba nin Chakámil.

Xitaꞌ in bachʼúmalich nin Chakámil na Dios, in koꞌolich 
jechéꞌ an xeꞌchintaláb xi yab in koꞌol in okʼontal; por 
xitaꞌ yabél in bachʼúmal nin Chakámil na Dios, yab in 

koꞌol jechéꞌ an xeꞌchintaláb xi yab in koꞌol in okʼontal. 
Tu dhutsuntsaltsik jechéꞌ xa belálichtsik nin Chakámil 

na Dios abal ka choꞌóbnaꞌ ke a koꞌolichtsik an 
xeꞌchintaláb xi yab in koꞌol in okʼontal.

